
PROFESIONAIS OU AMADORES?

Analizar o teatro amador mirándose de esguello no espello do teatro profesio-
nal, realizando comparacións entre eles, entrando en debates de apropiación
indebida dos públicos ou competencia desleal, ademais de resultar estéril e inso-
lidario, é tamén reducionista. 

Esta estrutura binaria reduce a perspectiva de estudo do que significa o tea-
tro amador e das súas potencialidades. Mellor será, pois, definir xa cal é a dife-
renza fundamental entre o teatro profesional e o afeccionado para profundar
despois no valor intrínseco deste e na súa autonomía.

Trátase dunha forma diferente de aproximarse á unha práctica artística, escé-
nica neste caso. Diferente, fundamentalmente, porque nun caso é un oficio do
que se quere vivir e no outro é unha forma de gozar do tempo libre. Son dúas
actividades humanas en prol da arte, que se desenvolven en diferentes modos de
produción. O teatro profesional forma parte do sistema industrial, no caso gale-
go como “industria cultural” (AGADIC), mentres o teatro afeccionado é algo
marxinal, fóra do mercado. O que non quere dicir que a actividade do teatro
amador non xere actividade económica e mesmo beneficie a terceiros, mais isto
é fariña doutro fol. 

O TEATRO NAS NOSAS VIDAS

Para indagar e teorizar sobre o que é o teatro amador parto, en primeiro lugar,
da biografía persoal, do que supuxo e supón aínda o teatro na miña vida desde
que en 1975 entrei a formar parte do Teatro Circo e logo da Escola Dramática
Galega na Coruña. 

Memoria persoal que, de certo, enlaza coa historia doutras persoas que lle
dedicaron, e dedican, ao teatro parte da súa vida, no tempo de ocio e máis aló
do seu choio co que gañarse o pan: xente que vive do seu traballo no ensino, na
banca, na administración, na sanidade, na fábrica, no mar, nos labores da casa
ou que xa están na xubilación, entre moitas outras posibilidades. 

Agustín Magán de Ditea, Agrelo Hermo de Candea de Noia, os mestres rian-
xeiros X. Losada e M. Ínsua promotores do G. de Teatro Airiños de Asados
(Rianxo), Francisco Piñeiro do Grupo Teatro O Bordelo de Cervo na mariña
lucense, Xosé Manuel Carballo da Terra Chá co grupo Os Valouros, Tareixa
Campo en Achádego de Lugo, Doro Piñeiro de Valadares en Vigo… son algúns
dos exemplos obrigados para entender o teatro afeccionado que se fixo, e fai,
neste país desde os anos setenta. 

Esta reflexión sobre a existencia do teatro amador e das súas implicacións na
vida persoal e social da comunidade non remata, obviamente, na historia dos
grupos xurdidos nos anos 70, algúns deles con máis de 40 anos de existencia. As
cavilacións que fagamos sobre o fenómeno sociolóxico do teatro amador nútren-
se tamén dos colectivos teatrais asociados na actualidade á Federación Galega de
Teatro Afeccionado (FEGATEA), á Federación de Teatro Amador Galego
(AMATEGA) e outros grupos e xentes non federadas, como Metátese Teatro de
Palas de Rei, que dirixe Afonso García, ou Farándula Velutina de Cee dirixida
por Fernando Castro. 

A VARIEDADE DO TEATRO AFECCIONADO

Definida a esencia do teatro amador, resulta evidente que o seu concepto abrangue
realidades moi diversas. Hai grupos de teatro de asociacións culturais ou veciñais,
de mulleres, teatro comunitario e mesmo terapéutico, teatro escolar, compañías
universitarias, grupos independentes que se xuntan para facer teatro... Realidades
moi diversas e cada unha delas coa súa particularidade e dinámica propia.

Aínda que non é o obxectivo deste traballo elaborar unha tipoloxía do teatro
amador en Galicia, si é a ocasión de suxerir publicamente a necesidade de reali-
zar tal estudo. Un estudo que contemplase, ademais das categorías sinaladas ante-
riormente, outros matices que axudasen a comprender mellor o funcionamento
do grupo e a súa incidencia social. Ano de creación, procedencia laboral e xéne-
ro dos integrantes, montaxes realizadas, metodoloxías de traballo, organización
dos ensaios e número de horas dedicadas por semana, repertorios: temas elixi-
dos, autoría das persoas do propio grupo ou doutras de Galicia, traducións, cre-
acións colectivas etc. 



TEATRO AMADOR

449

Nesta achega para catalogar e describir as moi diversas formas que hai de “facer
teatro” afeccionado en Galicia, quero subliñar a relevancia cada vez maior que
teñen na dirección dos grupos de teatro amador, incluído o escolar, o conxunto de
profesionais que saíron da Escola Superior de Arte Dramática de Galicia, creada
en 2005. Esta presenza, algo habitual en Cataluña hai xa moitos anos, implicará,
sen dúbida, unha mellora nos aspectos técnicos e estéticos das súas postas en esce-
na e suporá, igualmente, unha aproximación e coñecemento recíproco, aínda que
nalgúns casos a propia decisión de estudar e vivir do oficio xurdise no tecido dun
grupo de teatro afeccionado. Obviando, claro está, o feito de que o teatro profe-
sional galego que hoxe existe nacese do teatro amador –ou independente, como se
queira chamar– a finais dos anos setenta do pasado século.

Pois ben, a vida do teatro amador non cesa, espállase de variadas formas por
moitos currunchos da xeografía galega ocupando a existencia de ducias e ducias
de persoas de toda condición. U-la crise do teatro? Cabería preguntarse. 

CALIDADES DO TEATRO AMADOR

A relación dos trazos que constitúen o teatro amador vén dada precisamente por
situarse na marxe do sistema de produción industrial.

O tempo de produción dun espectáculo non está sometido ao ritmo esixen-
te do mercado, tal e como sinalabamos ao comezo. Ao “tempo” de ocio súmase
o “tempo”, sen présas, para gozar da arte dramática. 

Cómpre sinalar, para evitar malentendidos, que estes trazos non teñen por
que ser exclusivos do teatro amador, como tampouco se pode afirmar que sexan
xerais para todos e cada un dos grupos afeccionados. E desde logo non hai que
ver neles ningún tipo de xuízo valorativo en termos comparativos e maniqueos.
Digamos que no teatro amador se dan as condicións necesarias para que tales
trazos poidan desenvolverse. Enumeramos e comentamos brevemente algunhas
das características do teatro afeccionado:

1) O xogo. O desexo de xogar a ser outra persoa, a converterse en persona-
xe. Actuar “coma se...”.

O actor, a actriz amadora do teatro, por medio do xogo, é susceptible, ao
mesmo tempo, de transformar a súa vida e a súa relación con ela. Trátase, pois,

de indagar na dimensión dinámica vital deste “facer”, deste “actuar doutro
xeito”, de “xogar” ao cabo.

O xogo transporta o suxeito a vivir outras vidas, con outros sentimentos,
noutras cabezas. Algo que axuda a descubrir a empatía. Suspende a vida ordina-
ria introducindo o extraordinario; a realidade metamorfoséase.

O xogo, despois de todo, é algo propio e característico do ser humano.
2) Traballo artesanal. Entrega. Liberdade creativa
Os ensaios despois da xornada laboral, ás veces en salas impropias e húmidas,

a construción de decorados, a confección do vestiario e a fabricación de acceso-
rios supoñen unha devoción que se aproxima a un imperativo moral semellan-
te a unha vocación.

A dimensión artesanal do traballo dos afeccionados non contradí nin as esi-
xencias do artista nin as satisfaccións derivadas do oficio de comediante. Tendo
en conta, claro está, que fronte ao rigor e a seriedade da disciplina da arte dra-
mática, aquí hai un camiño indefinido, torto e inseguro, experimental, mais
percorrido con entrega e ilusión. 

Á saída da súa actividade profesional, con frecuencia nos antípodas dos que-
faceres artísticos e culturais, as xentes do teatro afeccionado mergúllanse nun
mundo novo tamén produtor de identidade.

Mellor que unha análise reducionista –facer teatro para esquecerse do baleiro
existencial–, cabe pensar que é situarse nun estado poético, libre de determina-
cións sociais, desde o que se elixe unha liberdade creativa. E desde esa liberdade
poder transformar a súa propia vida inventando novas posibilidades de vivila. 

3) Socialización
A socialización nos seus modos de organización, nos seus procesos creativos

e mesmo na transmisión de coñecementos e experiencias vén sendo unha fun-
ción importante do teatro amador. 

4) Motivacións psicolóxicas
Segundo diferentes cuestionarios, entrevistas e conversas informais, as moti-

vacións que levan a xente a formar parte dun grupo de teatro son as sensacións
que procura, o benestar afectivo e psicolóxico que induce, a creatividade que
xorde no traballo e a calidade das relacións cos demais.

O curioso, e un pouco paradoxal, é pensar que, aínda sendo por medio do
teatro como se chegue a esas conclusións, estas motivacións poidan cualificarse
como extrateatrais.

5) Vontade de aprender
As persoas con afección polo teatro queren aprender, están abertas á apren-

dizaxe, non renuncian ao intercambio e á crítica. No fondo, é unha porfía, cons-
ciente ou non, da procura da beleza, da arte. Como exemplos desta actitude
poderiamos citar o interese dos grupos solicitando, como xa comentamos, a
colaboración para as súas montaxes de xentes do oficio, das persoas profesionais;
a asistencia aos cursos organizados no verán pola FEGATEA e a ESADG (pro-
grama Escenika) e tamén os que organizan os propios grupos; o interese por asis-
tir a espectáculos profesionais facendo logo dentro do grupo comentarios sobre
a representación, a asistencia a festivais de teatro etc. 

6) Un teatro próximo
Se orientamos o foco cara á función social do teatro amador, observamos, en

primeiro lugar, a súa proximidade coa contorna en que existe: a vila, o barrio ou
a parroquia. Esta situación posibilita o desenvolvemento de experiencias multi-
disciplinarias de colaboración entre diferentes artes e centros de ensino. 

Un exemplo, entre outros, que mostra as oportunidades que ofrece “estar cos pés
na terra” foron os obradoiros de teatro que se organizaron en Cangas do Morrazo
en agosto de 1998 –co apoio da Concellería de Cultura e Mocidade– baixo a coor-
dinación de Franco Passatore, actor e pedagogo teatral. Todos os grupos de teatro
amador da vila, incluídos os escolares, estudantes e profesorado do conservatorio de
música participaron nos obradoiros de interpretación, vestiario, escenografía, músi-
ca e cabezudos, que converxeron na montaxe de O gato con botas. 

Desde outra perspectiva, pódese afirmar que non hai ruptura entre a escena
dramática, na que xoga o actor afeccionado, e a escena social. 

Este colectivo, aglutinado polo feito de lle gustar a ficción, non queda pechado
en si mesmo, nin é só para os amigos ou familiares. É un círculo aberto no que, por
exemplo, as persoas convidadas por un dos membros a unha sesión de ensaio ou a
unha representación son, a maioría das veces, descoñecidas para os outros. O carác-
ter “individual” que une ao que convida e ao convidado desaparece totalmente.

O teatro amador inventa pequenas sociedades, argallando, sen disolvelas, for-
mas de relacións cordiais e próximas –baseadas na amizade ou no compañeirismo–
e, ao tempo, de perspectivas colectivas. Favorece deste xeito a existencia de espa-
zos comúns nos que se constrúe a cidadanía. Comprometerse nun grupo, cun pro-
xecto artístico, esixirá de cadaquén disciplina para poder levalo adiante e para que
os conflitos que poidan ocorrer se resolvan por medio do diálogo.

Tamén debido a esta proximidade, a xente amadora do teatro pode axudar a
divulgar a literatura dramática –tan esquecida– entre a súa veciñanza suxerindo,
por exemplo, á dirección da biblioteca municipal que se inclúa a literatura dra-
mática dentro das listaxes de libros que se solicitan desde as biblioteca públicas
e que tamén as lonxas literarias ou clubs de lectura inclúan nas súas programa-
cións o teatro, ademais da novela e a poesía, mesmo organizando sesións de tea-
tro lido ou teatro-fórum. 

Outra acción concreta en prol do teatro podería ser que se alguén do grupo
de teatro forma parte da ANPA do colexio de ensino primario ou do instituto
da súa contorna, promovese a actividade de teatro entre o alumnado na oferta
que ao comezo de curso se lles fai desde o centro. Importante, e fundamental,
nestes casos será a complicidade cos equipos de dinamización lingüística e outro
profesorado que poida estar interesado en potenciar e desenvolver entre as alum-
nas e alumnos o valor pedagóxico do teatro.

Se as nais e pais gozan facendo teatro, que menos que llelo transmitan aos
seus fillos, sobriños ou netos?

7) Un teatro a prol da lingua galega
Apuntarse nun grupo ou obradoiro de teatro pode ser para moitas persoas a

primeira ocasión de aproximárense e coñeceren a literatura escrita en lingua
galega. Esta experiencia será máis intensa, sorprendente e quizais dificultosa na
medida en que terá que facelo lendo en voz alta o seu parlamento á vez que
escoita a pronuncia das compañeiras do elenco.

Mesmo cabe a posibilidade de que outras persoas non galegas e residentes na
vila poidan “descubrir” –por medio do teatro– a nosa lingua.

En calquera caso, integrarse no grupo servirá para tomar conciencia do gale-
go como medio de expresión, iniciarse no coñecemento da dramaturxia galega
e ter, se cadra, a grata posibilidade de contactar directamente coa autora ou
autor do texto representado para comentar a súa obra. 

Alén disto, falando sobre algunha frase do texto que se vai representar, poden
xurdir expresións propias da vila ou da comarca para expresar eses mesmos sen-
timentos ou situacións dun determinado personaxe. 

Nalgúns casos mesmo poden ser expresións ou ditos xa esquecidos. Velaquí
como nas vilas pequenas, territorio onde florece gran parte do teatro afecciona-
do, podemos atopar tesouros desacordados. 



TEATRO AMADOR

453

OUTRAS CONSIDERACIÓNS

Expostas algunhas das características definitorias do teatro afeccionado galego,
atopamos ao longo da súa traxectoria –desde os anos 70 ata a actualidade– unha
serie de acontecementos que, se ben non o definen, si que son inexplicables sen
o concurso de persoas ou grupos amadores do teatro. Pensemos, por citar só
algúns casos, na existencia de Erregueté | Revista Galega de Teatro, a creación
da Mostra Internacional de Teatro Cómico e Festivo de Cangas, a recuperación
da historia local de Palas de Rei con Son d´aldea polo grupo Metátese Teatro, as
semanas ou xornadas de teatro afeccionado espalladas por diferentes concellos
de Galicia, o Ciclo de Teatro Afeccionado do Morrazo e tantos outros eventos,
sen contar, claro está, toda a actividade da FEGATEA, da que se dá conta neste
mesmo libro.

O teatro afeccionado cumpre, xa que logo, unha función imprescindible no
desenvolvemento teatral –e, polo tanto, social– deste país que debe estudarse e
poñerse en valor. 




